Gwasanaethau Boreol i Ysgolion Uwchradd  -  gol. Catrin Lewis


PEN-BLWYDD RAJU
· Emyn
· Am flynyddoedd bu Raju yn byw gyda’i fam-gu a’i ewythr yn slymiau Bombay, India.  Doedd e ddim yn gwybod pryd roedd ei ben-blwydd, a chafodd e erioed barti na dathliad.  Roedd ei ewythr yn ddyn creulon iawn.  Roedd yn gwneud iddo fegera bob dydd ac yna yn dwyn yr ychydig geiniogau roedd wedi eu casglu, ac yn gweiddi arno os nad oedd e’n casglu digon.
· Er mai bachgen ifanc iawn oedd Raju, penderfynodd redeg i ffwrdd.  Am gyfnod ymunodd â llawer o blant eraill tebyg iddo, gan fyw ar blatfform y rheilffordd.  Casglai hen bapurau a photeli plastig i’w gwerthu.  Yn y diwedd daliwyd ef gan yr heddlu a rhoddwyd ef yn y carchar.  Yna danfonwyd ef yn ôl at ei fam-gu a’i ewythr. 
· Ond rhedodd Raju i ffwrdd eto.  Y tro hwn fe gafodd e waith ar y palmant yn glanhau esgidiau.  Ond un dydd, fe syrthiodd a brifo ei arddwrn.  Doedd e ddim yn gallu fforddio stopio gweithio, felly er ei fod mewn poen mawr a bron yn methu codi’r brwsh, fe gariodd e mlaen.  Eisteddodd ar y llawr wrth ymyl y ffordd a dechrau crïo – roedd e mewn poen ac yn llwgu eisiau bwyd.  
· Yna sylwodd dwy wraig arno ac fe arhoson nhw.  Edrychon nhw ar ei arddwrn a gweld ei bod wedi torri.  Yna cynigion nhw fynd ag ef at feddyg.  Ni allai Raju gredu ei glustiau – roedd angen talu meddyg, a byddai’r bil yn enfawr.  Ond roedd y rhain yn barod i dalu!
· Roedd y ddwy wraig yn Gristnogion a dyma nhw’n gwahodd Raju i fynd i fyw gyda nhw a’u teuluoedd.  Cafodd ddillad, bwyd a llety ganddyn nhw, a chyfle i fynd i’r ysgol.  Un dydd daeth teuluoedd y ddwy wraig at ei gilydd a rhoi set o rifau mewn un bag ac enwau’r misoedd mewn bag arall.  Rhoddodd Raju ei law yn y bagiau a thynnu rhif a mis allan.  Esboniodd un o’r gwragedd mai 17 oedd y rhif a Gorffennaf oedd y mis.  “Dyna fydd dy ben-blwydd,” meddai hi wrtho’n garedig.
· Roedd e’n dal heb wybod gwir ddyddiad ei ben-blwydd, ond doedd hynny ddim yn cyfrif.  Y peth pwysig oedd fod y bobl hyn wedi dangos iddo fod Duw yn ei garu, ac wedi ei wneud yn rhan o deulu a oedd hefyd yn ei garu.  Maen nhw’n dal i ddathlu ei ben-blwydd ar yr ail o bymtheg o Orffennaf bob blwyddyn.
· Darlleniad – 1 Ioan 3:16-18
16 Dyma sut ydyn ni'n gwybod beth ydy cariad go iawn: Rhoddodd Iesu, y Meseia, ei fywyd yn aberth troson ni. Felly dylen ni aberthu'n hunain dros ein cyd-Gristnogion. 17 Os oes gan rywun ddigon o arian ac eiddo, ac yn gweld fod brawd neu chwaer mewn angen, ac eto’n dewis gwneud dim byd i'w helpu nhw, sut allwch chi ddweud fod cariad Duw yn rhywun felly? 18 Blant annwyl, peidiwch dim ond siarad am gariad, gwnewch rywbeth i ddangos eich cariad!
· Gweddïwn
Ein Tad,  
Cofiwn am blant sy’n llai ffodus na ni, yn enwedig plant sy’n byw mewn amgylchiadau trist iawn fel Raju.  Helpa’r bobl hynny sy’n ceisio dangos cariad atynt a rhoi help ymarferol iddynt.

Helpa ni i werthfawrogi’r pethau da a gawn ni o ddydd i ddydd.

Amen

